
Paraqitja e zërit dhe ngjyrës në film  

Regjistrimi i zërit në disk 

Pas zbulimit të vet filmit, ngjarja më e rëndësishme në historinë e tij ishte 
bashkëngjitja e zërit. Në fakt ideja për kombinimin e fotografive të 
lëvizshme me ndonjë lloj të zërit të sinkronizuar ka ekzistuar që nga 
zbulimi i filmit. Tomas Edison në fillim ishte dhënë pas konstruktimit të 
kinetografit me qëllim që ai të jetë përcjellje vizuele e fonografit të tij, 
ndërsa Dikson kishte realizuar një lloj sinkronizimi të vrazhdtë përmes dy 
makinave qysh në vitin 1889. 

Shumë zbulues francezë e anglezë kishin eksperimentuar me pajisje për 
lidhjen e zërit dhe fotografisë edhe para fillimit të shekullit XX.  Në një 
ekspozitë botërore në Paris në vitin 1900, u ekspozuan tri lloj pajisjesh 
për sinkronizimin e përshkrimit fonografik, me regjistrime të projektuara 
filmike: 

Fonorama -  pajisje e konstruktuar nga L.A.Berton, K.F. Duso, J.F. Jiber 

Kronofoni -  pajisje e konstruktuar nga Leon Gaumont, 

dhe një pajisje tjetër me të cilën Klemen- Moris Gratiola dhe Anri Liore, 
realizonin shfaqje në kohëzgjatje prej një minuti me yje të mëdha të 
teatrit, operës dhe baletit. 

Në Gjermani, Oskar Mester kishte filluar produksionin e filmave të 
shkurtër të sinkronizuar, të cilët u bënë risi e viteve 1903, dhe deri në 
1908 furnizonte shfaqësit me muzikë të regjistruar për pothuaj tërë 
shfaqjen. 

Në Britani, Kronofoni i Gaumont ishte shumë i popullarizuar, sikur edhe 
vivafoni, një sistem që e kishte konstruktuar Cecil Hepworth; ndërsa në 
SHBA, Edison Corporation kishte arritur popullaritet të madh me dy 
pajisjet e tyre fono-filmike: kinefonografin dhe kinetofonin.  



Të gjithë këto sisteme të hershme kishin filluar nga fonografi – i cili 
repordukonte komponentet zanore të shfaqjes filmike. Fillimisht 
përdoreshin cilindra dylli e pastaj disqe, por edhe njëra edhe tjetra kishin 
tri mangësi të përbashkëta: problemin e sinkronizimit të zërit të 
regjistruar nga ngjarja e xhiruar; problemin e ngritjes së volumit të zërit 
për nevojat e shfaqjes në hapësira më të mëdha dhe problemin tjetër se 
edhe cilindrat edhe disqet ishin shumë të shkurtër (hapësira e vogël për 
regjistrim të zërit) në raport me gjatësinë standarde të fotografive të 
lëvizshme. 

Gjithsesi, këto pajisje nuk mund të llogariteshin si të përkryera. Kishte 
edhe probleme të tjera me to: p.sh. nëse gjilpëra e fonografit gjatë 
shfaqjes do të kapërcente pllakën, apo nëse shiriti filmik në projektor do 
të ndërpritej, rivënja e sinkronizimit ishte pothuaj e pamundur. Por, 
megjithatë, problemi më i vështirë për t’ u tejkaluar ishte problemi i 
gjatësisë. Deri në vitin 1905, gjatësia standarde e filmit të luajtur kishte 
tejkaluar gjatësinë katër minutëshe, sa mund të zgjaste regjistrimi në 
diskun e fonografit. Ndërrimi auotomatik i disqeve apo më shumë 
fonografë të vendosur, nuk mund të zgjidhnin problemin, sepse ndërrimi 
i shpeshtë i disqeve e prishte sinkronizimin, ndërsa gjithashtu përdorimi i 
shumë disqeve sillte kualitet të dobët zëri. 

Në vitet para LPB, kur gjatësia standarde e filmit ishte rritur edhe më 
shumë derisa struktura e kuadrave brenda filmit po bëhej gjithnjë e më 
komplekse, interesimi i eksperimentuesve për sistemet e papërfunduara 
të fono-filmave, pothuajse u shua. 

Megjithatë, mospërfundimi i fono-film sistemit, nuk i la fotografitë e 
lëvizshme pa zë. Filmi “memec” në fakt nuk ishte plotësisht memec. 
Efektet zanore të cilat i prodhonin interpretuesit e caktuar apo makinat 
për efekte zanore, si alefekt dhe kinematofoni, ishin karakteristikë standarde 
e filmave pas vitit 1908, ndërsa muzika që luhej gjallë (live) ishte pjesë e 
kinemasë që nga fillimet e saj. Që në shfaqjen e  parë komerciale të 
Vëllezërve Lumiere, më 28 dhjetor 1895, pianisti përcillte shfaqjen e 
fotografive të lëvizshme, ndërsa vet Meliese kishte luajtur në piano me 
rastin e shfaqjes së premierës në Paris të filmit të tij “Udhëtimi për në 
hënë” (1902). Gjatë dekadës së parë të shekullit XX, pianistët 
punësoheshin nga shfaqësit e filmave dhe pronarët e nickleodeon-ëve, 
dhe kishin për detyrë të improvizonin muzikën që do t’ i përshtatej 



skenave në ekran (pëhurë). Me zgjatjen e gjatësisë së filmit nga një 
bobinë në gjashtë apo dhjetë bobina, në vitet 1905-1914, rrëfimet filmike 
bëheshin gjithnjë e më të sofistikuara. Sipas pohimeve të Hary Geduld, 
praktika e muziktarëve të cilët luanin me ndërprerje gjatë programeve 
filmike trasoi rrugën drejt përcjelljes së përhershme muzikore në të cilën 
natyra e çdo skene përcaktonte llojin e muzikës që duhej ta ilustronte. 

Gjatë kësaj periudhe, nickleoden-ët dhe ekspozitat projektuese gjithnjë e 
më shumë po zëvendësoheshin nga “pallatet e ëndërrave”, të cilat mund 
të pranonin mijëra shikues të kinemasë dhe orkestra me qindra 
instrumente. Deri në kohën kur filmi i metrazhit të gjatë u bë forma 
dominante e kinematografisë në Perëndim, shumë producentë 
porosisnin muzikë origjinale për produksionet e tyre, ndërsa gjatë viteve 
të ’20-ta, të gjithë filmat e metrazhit të gjatë, pavarësisht kualitetit të tyre, 
ishin të përcjellë nga partiturat me muzikë të shkruar, të cilat ishin të 
përcaktuara për skenat përkatëse me të cilat duhet të ilustroheshin. 

Pjesën e parë origjinale të kompozuar për film në vitin 1907 e kishte 
kompozuar Camille Saint-Saëns për Film d’ Art Company, si përcjellje për 
filmin “Vrasja e Dukës së Gizës” (L’ Assassinat du Duc de Guise, 1908). 
Nga pjesët tjera muzikore të kësaj periudhe të filmit “memec”, mbahen 
mend edhe partiturat për filmin “Lindja e një kombi” (The Birth of a 
Nation,195), Mosdurimi (Intolerance, 1916) të kompozuara nga Joseph 
Carl Breil, etj.] 

Regjistrimi i zërit në shiritin filmik 

Mendimi se zëri mund ta plotësojë dhe t’ i japë jetë përjetimit të filmit, u 
bë edhe më i fuqishëm bashkë me filmin. Por, meqë vetëm një pjesë e 
vogël e shfaqësve në qytete të mëdha, kishin mundësinë të kishin 
orkestrin e tërë bëri që edhe pas luftës të vazhdojë kërkimi për ndonjë 
pajisje më të përshtatshme e cila do të ishte më pak e kushtueshme dhe 
më efikase për regjistrimin e zërit për nevojat filmike. Në këtë kohë 
eksperimentet u orientuan drejt mënyrës së regjistrimit të zërit nga disku 
në shiritin filmik. Atëherë mendohej se problemet me sinkronizimin e 
zërit mund të tejkaloheshin nëse në të njëjtin shirit ku ishte regjistruar 
fotografia të regjistrohej edhe zëri. Regjistrimin e parë të zërit me sukses 
në shiritin filmik e realizoi Eugène Augustin Lauste, ish asistent teknik i 
William Diksonit, në vitin 1910.  Sistemin e tij Lauste e quajti 



fotokinematofon, por meqë nuk arriti të gjejë mbështetje financiare për 
zhvillimin e tij, eksperimenti i tij do të bëhej bazë për RCA (Radio 
Corporation of America) fotofon-in, njërin nga sistemet kryesore të 
regjistrimit të zërit në shirit të cilin Hollywood e pranoi në fillimin e 
epokës së filmit me zë. Megjithatë, sistemi i parë i aplikueshëm i 
regjistrimit të zërit do të përkryhej vetëm pas përfundimit të Luftës së 
Parë Botërore. 

Në vitin 1919, tre shpikës gjermanë Josef Engl, Josef Masole dhe Hans 
Fogt, patentuan një pajisje tjetër të cilën e quajtën Tri-Ergon, e cila në 
projektorin e tyre e kishte edhe një “lexues”, i cili mund të lexonte valët e 
zërit nga shiriti filmik dhe mundësonte një sinkronizim më të përkryer të 
filmit. Ky mekanizëm e kishte edhe një cilindër rrotullues i cili nuk lejonte 
të ndryshohej shpejtësia e lëvizjes së zërit gjatë rrotullimit të shiritit filmik, 
duke mundësuar që reprodukimi i zërit të bëhej pa ndërprerje dhe pa 
deformim. Gjermanët patentën e Tri-Ergon do t’ia shesin pastaj edhe 
kompanisë Fox Company në SHBA, mirëpo Gjykata Federale do ta 
shpallë atë si shitje e jashtëligjshme. 

Kjo do t’ i mundësojë shpikësit amerikan Lee de Forest, që në vitin 1923, 
duke u bazuar në mënyrën e funksonimit të Tri Ergon-it, të konstruktojë 
një pajisje tjetër për regjistrimin e zërit në shirit e që bazohej poashtu 
edhe në praktikën e tij nga radio transmetimet. Me këtë, de Forest e 
zgjidhi edhe problemin e rritjes së volumit të zërit në film. 

Duke punuar për kompaninë Norma Talmadge Studios të New York-ut, 
di Forest xhironte disa filma një dhe dybobinësh në javë, ndërsa pati aq 
sukses saqë në vitin 1924, rreth 34 kinema në Amerikën lindore ishin të 
pajisura me teknikën e tij të shfaqjes, ndërsa rreth 50 kinema të tjera po 
përgatiteshin për t’ u pajisur me këtë teknikë. Filmat e di Forest ishin të 
shumëllojshëm por në secilin prej tyre rolin kryesor e kishte zëri. Në këta 
filma pasqyroheshin pjesë operash, interpretime instrumentale të 
muzikantëve të njohur, skena nga shfaqje teatrale apo edhe fjalime të 
figurave të njohura, siç ishte edhe fjalimi i presidentit amerikan Calvin 
Coolidge.  

Megjithatë, udhëheqësit e studiove të “fotografive që flasin” këtë shpikje 
e shihnin si një risi të shtrenjtë e cila nuk kishte kurrfarë perspektive  - 
përpos që mund t’ i shkatërronte financiarisht ata që do ta pranonin, 



andaj asnjë menaxher holivudian nuk shprehu as më të voglin interesim 
për këtë pajisje derisa nuk u zbulua pajisja tjetër konkurrente e 
regjistrimit të zërit e quajtur vitaphone, për shkak të së cilës ata u desh t’ i 
rishikonin qëndrimet e veta në vitin 1926. 

Vitaphone 

Vitaphone ishte një pajisje e përkryer e regjistrimit të zërit në disk, të cilën 
me shumë shpenzime e kishin konstruktuar kompanitë Western Electric 
dhe Bell Telephone Laboratories (pjesë e koorporatës telefonike dhe 
telegrafike amerikane AT&T). Përfaqësuesit e kompanive konstruktuese 
të kësaj pajisjeje kishin provuar që t’ia shisnin atë studiove më të mëdha 
filmike në vitin 1925, por ishin refuzuar nga ta. Ndërsa njëra ndër 
kompanitë minore të asaj periudhe Warner Brothers vendosi të 
rrezikonte me zërin. Për shkak të konkurrencës së vazhdueshme të 
produksioneve të atëhershme, drejtorët e kompanisë një hap të tillë e 
konsideruan si ofensivë ndaj kompanive të tjera. Kështu në vitin 1926, 
me ndihmën financiare të grupacionit Goldman Sachs nga Wallstreet, 
Warner Brothers themeloi  Vitaphone Corporation, e huazoi formalisht 
sistemin e zërimit nga kompania Western Electrics dhe për 800 mijë euro 
e mori të drejtën e huazimit të mëtejmë kompanive të tjera. 

Në fillim as që diskutohej çështja e realizimit të “filmave që flasin”. 
Qëndrimi i kompanisë Warner Brothers ishte që vitaphon të përdorej si 
pajisje për regjistrimin e muzikës së sinkronizuar për përcjelljen e filmave 
të vet, që do të ndikonte ta pëlqenin kinematë e klasës së dytë e të tretë 
të cilat nuk kishin mundësi të sigurimit të orkestrës. Në ftesën zyrtare që e 
kishte lansuar kompania Warner Brothers për kompanitë më të vogla 
thuhej: “Pajisja do të mundësojë që çdo shfaqje të përcillet me orkestër të 
kompletuar, pavarësisht sa e madhe të jetë kompania”. Duke investuar 
aq shumë në vitaphone, kompania Warner Brothers vendosi që 
promovimin ta bëjë në mënyrë spektakulare. Në premierën e saj 
botërore në Refrigrerated Warner Theater, në Brodway, në 06 gusht 
1926, kompania Warner shfaqi filmin Don Juan të Alan Crosland (1926), 
një shfaqje me kostumografi perfekte me John Barymore në rolin 
kryesor, me muzikë të regjistruar në mënyrë perfekte nga Filarmonia e 
Nju Jorkut. Para shfaqjes së filmit, u shfaq një program një orësh, me 
filma të shkurtër me zë, me yjet e Operës Metropolitan dhe të 
Filarmonisë së Nju Jorkut në rolet kryesore, ndërsa paraprakisht u 



transmetua një fjalim i presidentit të MPPDA, Will Hays, i cili paralajmëron 
“një epokë të re të fotografive lëvizëse me muzikë”. 

Programi i parë i vitaphone u shfaq në Nju Jork tetë javë, ndërsa gjatë 
kësaj kohe e shikuan më shumë se 500 mijë njerëz, të cilët për të paguan 
rreth 800 mijë euro. Kritika njëzëri e lavdëroi sistemin vitaphone duke e 
përshkruar si “i përkryer jonatyrshëm”, si diçka që është “e pamundur të 
imagjinohet” dhe si “mrekullia e tetë e botës”. 

Pjesa tjetër e industrisë shpresonte se impresionimi pas vitaphonit do të 
kalonte shpejt. Udhëheqësit e studiove ishin marrë vesh mes vete që 
kalimi në ton (zë) do të kushtonte një shumë të madhe parashë çka 
mbase do të mund ta sillte industrinë buzë kolapsit. Do të duhej të 
ndërtonin studio të reja me zë dhe në to të instaloheshin pajisjet e 
shtrenjta për regjistrim. Në vitin 1927, vetëm insalimi i pajisjeve për 
vitaphone mund të kushtonte deri në 25 mijë dollarë për sallë. 

Deri në prill të vitit 1927, Vitaphone Corporation kishte realizuar 150 
insalime të tilla, mesatarisht 12 në javë. Në po këtë muaj, kompania 
Warners përfundon edhe ndërtimin e studios së parë në botë për filmin 
me zë, ku një muaj më vonë, filloi prodhimi i filmit i cili do të sillte triumfin 
e filmit me zë dhe do të përcaktontedrejtimin e zhvillimit të tij: filmit të 
Alan Crosland “Këngëtari i xhazit” (The Jazz Singer, 1927). Edhe pse 
firma Warners që nga gushti i vitit 1926 kishte regjistruar muzikë të 
sinkronizuar për filmat e vet dhe shfaqte programe të filmave të shkurtër 
me zë, “The Jazz Singer” do të jetë fillimi i produksionti të rregullt të 
vitaphone filmave të metrazhit të gjatë në këtë studio, të dedikuar për 
distribuim në vitaphone salla. Filmi ishte planifikuar si produksion 
prestigjioz (“Triumfi më i madh i Warner Brothers”, shkruante në plakate), 
ndërsa Al Jolson (1886-1950), yll i popullarizuar i varieteve ishte 
angazhuar në rolin kryesor me një honorar prej 20 mijë dollarësh. 

The Jazz Singer, një adaptim i pjesës teatrale të suksesshme në Brodway, 
ishte një rrëfim sentimental për të birin e një këngëtari hebre i cili kalon 
nëpër një konflikt të dhembshëm për shkak të religjionit të tij, familjes 
dhe karrierës së tij prej këngëtari. Sikur edhe vitaphone produksionet e 
tjera, fillimisht ishte konceptuar si film pa zë me muzikë orkestrale të 
sinkronizuar, me disa pjesë muzikore hebreje dhe me disa këngë të 
popullarizuara të cilat i interpreton Jolson. Me fjalë të tjera, ishte 



menduar si “film që këndon” dhe jo si “film që flet”, në të cilin të gjithë 
dialogët do të shfaqeshin me ndihmën e mestitujve. Por, gjatë xhirimit në 
dy sekuenca muzikore Jolson flet edhe një pjesë të dialogut në skenë, 
ndërs Warner-ët jo me shumë dëshirë i kishin lënë këto pjesë edhe në 
versionin final të filmit. Në fillim të filmit, në një moment Jolson i 
drejtohet publikut në mes të interpretimit në një klub nate duke thënë 
“Pritni një minut...Pritni një minut...Ende nuk keni dëgjuar asgjë!”1. Më 
vonë flet edhe në një sekuencë të filmit derisa është në dhomë duke 
luajtur në piano. Këto kanë qenë pjesët e vetme të folura në film, por 
ndikimi i tyre ishe senzacional. Publiku edhe më herët kishte pasur rastin 
të dëgjonte fjalim të sinkronizuar, siç ishte fjalimi që i paraprinte filmit 
Don Zhuani, por në një situatë të formalizuar . Ndërsa në këtë film Jolson 
jo vetëm këndon por edhe joformalisht dhe spontanisht flet me njerëz të 
tjerë. Efekti nuk ishte se publiku e dëgjonte se si flet ai, por e priste me 
padurimtë flasë, dhe kjo e intrigonte publikun e lodhur nga filmat 
konvencionalë pa zë. Prandaj, mund të thuhet që filmat e folur (talikes) 
lindën me filmin The Jazz Singer, jo sepse ishte filmi i parë i metrazhit të 
gjatë në të cilin ishte aplikuar dialogu i sinkronizuar, por sepse për herë 
të parë dialogu ishte folur në mënyrë reale dhe në mënyrë të natyrshme. 

Kombinimi i Jolsonit, vitaphonit dhe dialogut të sinkronizuar i solli filmit 
The Jazz Singer sukes ndërkombëtar, dhe përfitime prej më shumë se tre 
milion dollarësh. Deri në fund të vitit 1927 u shfaq para masave të 
mëdha të shikuesve në qytete gjithandej nëpër botë ndërsa Warner 
Brothers filluan të përgatiteshin për investimet e tyre të mëdha në 
sistemin Vitaphone. Më e rëndësishmja është se suksesi i këtij filmi i bindi 
edhe studiot e tjera holivudiane që filmi në formën e “fotografive që 
flasin” ishte aty dhe se aty do të mbetej, prandaj edhe filluan përpjekjet 
për pajisjet e tyre për sistemin e regjistrimit të zërit. 

Fox movietone news 

Organizimi i radhës që e përshpejtoi kalimin në filmin me zë ishte Fox 
Film Corporation, e cila në atë kohë sikur edhe Warner Brothers, ishte një 
studio jo fort e madhe. Presidenti i kësaj organizate William Fox, në vitin 
1927 fshehtasi kishte blerë të drejtën e Tri-Ergonit, procesi i mbishkrimit 
të zërit në disk në territorin e Amerikës, bashkë me mekanizmin me 
cilindrin rrotullues. Ai gjithashtu kishte blerë të drejtën edhe të disa 
                                                            
1https://www.youtube.com/watch?v=22NQuPrwbHA 

pajisjeve të tjera për të konstruktuar një sistem të ri të zërimit. Kështu në 
korrik 1926, W.Fox, themeloi Fox-Case Corporation për regjistrimin e 
filmave të shkurtër me zë  me ndihmën e këtij sistemi dhe për shfaqjen e 
tyre në sallat e tyre – të cilën e quajtën Fox Movietone. Koorporata Fox-
Case eksperimentoi me movietone-in gati një vit para se të shfaqnin 
programin e tyre të parë, në 21 janar 1927 në Nju Jork (rreth gjashtë 
muaj pas premierës së vitaphone). 

Pas suksesit të filmit The Jazz Singer të Warner Brothers, William Fox u 
bind që filmat me zë vlenin. Prandaj bashkë me filmat konvencionalë pa 
zë, kompamnia Fox filloi të shfaqte edhe filmat e shkurtër movietone të 
pritjes së Lindbergut në Shtëpinë e Bardhë te presidenti amerikan Calvin 
Coolidge, si dhe fjalimin e diktatorit italian Benito Musolini. Këta filma të 
shkurtër me personalitete të njohura, të cilët në pëlhurë (ekran) flisnin 
qartë dhe drejtpërdrejtë, e elektrizuan publikun, ndërsa reagimi i 
opinionit ishte aq pozitiv saqë Fox dhe producenti i tij Curtland Smith, 
vendosën të themelojnë Fox Movietone News. Kjo ishte seria e parë e 
lajmeve me zë, e cila pati sukses të jashtëzakonshëm. Për vetëm një vit, 
Fox Movietone dërgoi ekipe me kamera gjithandej nëpër botë të 
intervistonin njerëz me rëndësi, siç ishte Xhorxh Bernard Shou apo Papa. 
Ata krijonin tri deri në katër emisione të tilla të lajmeve filmike në javë në 
sallat e Fox. 

Ndërkohë  kompania Warner Brothers, vazhdoi rrugëtimin e vet drejt 
filmit me zë, edhe pas realizimit të filmit pjesërisht “të folur”- “Këngëtari i 
xhazit”.  Kjo kompani filloi punën në realizimin e filmit të parë “100 % të 
folur” (talkie), Dritat e Nju Jorkut (Lights of New York, 1928)2 të regjisorit 
Bryan Foy. Rrëfimi filmik trajton jetën e dy floktarëve të cilët nga provinca 
kishin shkuar në qytetin e madh për të kërkuar fatin dhe futen në bandat 
e rrezikshme të kontrabanduesve të alkoolit. Filmi “Lights of New York”, 
ka zgjatur vetëm 57 minuta, ndërsa dialogu i xhiruar pëbën 22 nga 24 
sekuencat e filmit , që e bën filmin e parë në histori rrëfimi i të cilit 
zhvillohet në tërësi në formë të dialogut. 

Kritikët e filmit e kishin vlerësuar si shumë të rëndësishëm faktin e ardhjes 
së “filmit që flet”, apo siç i quajti shtypi “audio foto-dramat”, ndërsa deri 
në fund të vitit 1928 u bë e qartë se filmi pa zë, tashmë kishte vdekur. Kjo 
ishte një goditje e papritur për industrinë ekzistuese, sepse pothuaj secili 
                                                            
2http://www.youtube.com/watch?v=oxU-2v3Zr3s 

http://www.youtube.com/watch?v=oxU-2v3Zr3s


kishte menduar që filmi pa zë dhe filmi me zë do të mund të 
bashkëjetonin të paktën për një kohë. Tani Hollywood-i e kuptoi që 
publiku nuk është i interesuar të shohë filma pa zë. 

Rezultati ishte kalimi pothuaj i plotë në filmim me zë nga fundi i 1929, që 
e ndryshoi në mënyrë radikale strukturën e industrisë së filmit. Sipas 
historianit Richard Griffith, në këtë kohë edhe filmi më i dobtë me zë, 
ishte më i popullarizuar se edhe filmi më i mirë i realizuar ndonjëherë pa 
zë në cilindo vend. 

Ngjyra në film 

Krahas lëvizjes dhe zërit, ngjyra ishte komponenta më realiste e filmit. Të 
gjithë mendojnë që filmat në fillim ishin bardh e zi, por autorët qysh në 
fillet e kinematografisë kishin kërkuar për ta ngjyrosur filmin. 

Edhe pse shumica e filmave (të heshtur) pa zë të cilët ne i shohim sot, 
janë bardh e zi, shumë nga ta ishin me ngjyra sipas njëfarë mode që kur 
u shfaqën për herë të parë. Ishin dy lloj teknikash të cilat ishin bërë të 
zakonshme gjatë realizimit të filmave: 

Nuancimi (ngjyrosja) nënkuptonte zhytjen në një vaskë me ngjyra të 
pozitivëve bardh e zi (shiritit), përmes të cilës ngjyroseshin pjesët më të 
hapura  të imazheve derisa pjesët më të errëta mbeteshin të zeza. 
Zakonisht përdoreshin nuanca (ngjyra) ekzotike (azur, nokturno, inferno, 
etj...). 

Tonizimi, që nënkuptonte vendosjen e pozitivëve të zhvilluar në tretësira 
të ndryshme kimike ku pjesët e errëta të frame-it ngopeshin me ngjyrë, 
ndërsa pjesët më të hapura mbeteshin pothuaj të bardha. 

Por pse të ngjyrosej imazhi me ngjyra plotësisht? Sepse ngjyra mund të 
jepte informacione mbi situatën narrative dhe kështu të sqaronte më 
qartë tregimin për shikuesin. 

Këto dy teknika mund të përdoreshin edhe të kombinuara për të 
përfituar efekte më të plota, siç ishte perëndimi i diellit i ngjyrosur me 
ngjyrë portokalli në të kuqërremtë , në qiellin e ngjyrosur me ngjyrë të 
kaltër. Në vitet e 20-ta në 80-90 përqind të filmave amerikanë përdorej 
ndonjëra nga këto teknika në të paktën ndonjë sekuencë filmike. Por 



ngjyrat që përfitoheshin duke përdorur të dyja këto teknika nuk ishin 
shumë të natyrshme. 

Technicolor 

Padyshim inovacioni më i mahnitshëm i kësaj periudhe ishte realizimi i 
filmave me ngjyra. Kemi parë se si në filmin pa zë janë përdorur procese 
të ndryshme jofotografike për të ngjyrosur filmin pasi ishte xhiruar. Sado 
që në këtë periudhë ishin bërë edhe disa përpjekje për t’ u njohur me 
procesin fotografik të ngjyrosjes.  

Technicolor ishte proces për fotografitë lëvizëse me ngjyra, që u shpik në 
vitin 1915 dhe pastaj u përmirësua gjatë disa dekadave. Ishte procesi i 
dytë më i rëndësishëm, pas Kinemacolor-it britanik, dhe procesi më së 
shumti i përdorur nga Hollywood në vitet 1922-1952.  

Technicolor ishte sistemi i parë i suksesshëm i dedikuar për filmin me 
ngjyra. Technicolor Coorporation u themelua në vitin 1915, në Boston.  
Themelues të saj ishin Herbert Kalmus, Daniel Komstok dhe Barton 
Veskot.  
Technicolor u bë i njohur dhe i famshëm për nivelin e “mbushjes” me 
ngjyrë, dhe fillimisht më së shumti u përdor për mjuziklet filmike si The 
Wizard of Oz, apo Singin’ on the Rain, apo filmat e animuar si 
Borëbardha dhe shtatë gjugjat apo Fantasia. Me zhvillimin e teknologjisë 
Technicolor u përdor edhe për drama më pak spektakulare dhe komedi. 

Gjatë tërë kësaj periudhet Technicolor u përsos shumë, ndërsa për herë 
të parë i tërë procesi i krijimit të një filmi me ngjyra u përdor në filmin 
“Flowers and Trees”, film vizatimor i serisë Silly Simphonies (një seri prej 
75 filmash të animuar), me producent Walt Disney, në regji të Burt 
Gillett, dhe i shfaqur në teatro nga kompania United Artist, më30 korrik 
1932. Ky ishte filmi i parë komercial i prodhuar  plotësisht me ngjyra sipas 
procesit Technicolor (tre shiritësh), disa vite pas filmave dyngjyrësh të 
Technicolor, ndërsa në vitin 1933 u përdor edhe në filmin The Three 
Little Pigs. 

Filmi “Flowers and Trees” ishte prodhuar si bardh e zi, derisa Walt Disney 
nuk i kishte parë testet treshiritëshe të Technicolor-it të Herbert Kalmus. 
Ai konsideroi që ky ishte një film tipik për testimin e këtij procesi, andaj e 
hoqi atë nga formati bardh e zi dhe e adaptoi në formatin me ngjyra. 



Filmi pati një sukses komercial dhe kritik, duke fituar Oskarin e parë për 
filma të shkurtë të animuar. 

Si rezultat i kësaj, më pas të gjithë filmat e serisë Silly Simphonies do të 
realizoheshin sipas kësaj teknike. 

Filmi i parë “me aksion të gjallë” sipas kësaj teknike, ishte filmi i 
kompanisë PioneerPictures, “La Cucaracha”3, 1934. Filmi dybobinësh 
ishte një tregim për një lidhje romantike dashurie. Edhe ky film kishte 
impresionuar në masë të madhe industrinë saqë në vitin 1934 kishte 
fituar Oskarin për temën më të mirë të komedisë së shkurtër. 

Technicolor vazhdoi të dominojë industrinë e filmit deri në vitet 50-ta, 
derisa një sistem tjetër konkurrent (Eastmancolor), më i lirë dhe më i 
shpejtë, por edhe më jostabil, e shndërroi kamerën e technicolor me tre 
shiritë, në pajisje të vjetër. 

 

 

 

 

                                                            
3https://www.youtube.com/watch?v=qx7VYcSPNoU 


